
Urdua Indian eta Pakistanen mintzatzen
den indoeuropar hizkuntza da. Indian,
herrialdeko 24 hizkuntza ofizialetako bat EUSKAL
da. Pakistanen, aldiz, 70 hizkuntzatik gora HERRIA
hitz egin arren, urdua eta ingelesa baino |
ez dira hizkuntza ofizialak. Ipuin honen
berri-emailea Pakistangoa da. Bere ama-
hizkuntza punjabia izan arren, eskolan
urduz eta ingelesez baino ez zaie irakasten.

Gizon bat oinez zihoan Pakistango Lahore herriko
Mall road etorbidetik.

Oso dotore zihoan beroki marroi,
kapela beltz eta zetazko bufanda
zuria jantzita.

Bat-batean, jende-algara aditu zuen:

—Dabada-dabadun! Pakistan txapeldun!

Kriket-jarraitzaileak ziren. Zelaian eserita zeuden, pantaila
erraldoian Pakistanen eta Indiaren arteko partida ikusten, sutsu.

Mall road ingurua txosnaz beteta zegoen. Bertan, kriket-zaleek,
partida ikusi bitartean, janari tipikoa nahiko merke erosteko modua
zeukaten; besteak beste, biryania, arroz-plater pakistandarra.

Gizonak, haiei begira, pentsatu zuen: «Jatetxean bai dotore; baina
hemen, kale-merke!»

Bufanda estutu, eta alde egin zuen.

Handik gutxira, kometa bat erori zitzaion oinetara.

Jasotzera makurtu zenean, egun horietan, Basant jaia ospatzen zela
gogoratu zuen: haurrak eta kometak udaberriari ongi-etorria
ematen, zelai zabalean...

—Kometa hori neurea da. Itzuliko didazu? —esan zion ume batek.

—Tori kometa, baina ume adeitsuek «jauna» esaten dute.
Itxurak zaindu behar dira, mutiko!
—Eskerrik asko... jauna.

Une hartan, baina, adreiluz betetako kamioi txiki bat zetorrela
ikusi zuen. Ez bat, ez bi! Gizonak salto egin zuen, umea babesteko.

Jende mordoa hurbildu zen istripu-gunera. Umea onik zegoen;
gizona, ostera, konorterik gabe.

—Deitu anbulantziari! —esan zuen norbaitek.

Konorterik gabe jarraitzen zuen ospitalera iritsi zirenean,
eta arropak erantzi zizkioten.

Bufanda askatu ziotenean, hara! Azpian ez gorbatarik ez
alkandorarik! Berokia eranztean, ene! Zuloz beteriko jertse zaharra!
Zapaten barruko oinak, berriz, etxe banatako galtzerdiekin!

Harritu egin ziren erizainak.

Begiak ireki zituen gizonak, halako batean.

Gora, behera, ezkerrera eta eskuinera begiratu ondoren jabetu zen
non zegoen; eta baita aldean zer zeraman eta zer ez zeraman ere.

—Ai ama! —esan zuen, gorri-gorri.

Medikua sartu zen gelan.

—Zer moduz?

Gizonak begiratu ere ez zion egin medikuari. Ordurako ospitaleko
guztiek zekiten aberatsaren itxurak egiten ibili zela, eta lotsatuta
zegoen. Medikua gizonaren egonezinaz jabetu zen.

—Inork ez du gutxiago izan nahi —esan zion—. Baina gauza bat

esango dizut.
Gizonak, ttak, burua altxatu zuen apur bat.
— Ez daukazu itxurak egiten ibiltzeko premiarik, bazara aberatsa.

Begira geratu zen. Ez zuen ulertzen.

— Aberatsa ez da asko daukana, asko emateko prest dagoena
baizik —jarraitu zuen medikuak—. Zuk mutiko bat salbatu duzu
gaur, zeure buruaz ahaztuta. Horrela, agerian geratu da zure
eskuzabaltasuna, hau da, zure bihotzaren aberastasuna.

Begiak bete zitzaizkion gizonari.
—Eskerrik asko, mediku andrea —esan zuen—. Oraintxe ulertu dut

\ zure esana: bihotzez naiz aberatsa.
- Eta, dabada-dabadun!,

handik aurrera

zen bezalaxe azaldu zen gizona:
bihotzez aberats,

bihotzez txapeldun!

MUNDUENEA

MUNDUKO IPUINEN ETXEA

Munduena. Munduko ipuinen etxean hamar ipuin batu ditugu, gure
artean bizi diren kultura ezberdinetako hiztunei jasota. Bilduma
6-10 urte bitarteko umeei zuzenduta dago. Inguruko kultura eta
hizkuntza aniztasunak dakarkigun aberastasuna ipuinen bidez
erakustea da helburua. Jatorrizko hizkuntzan eta euskaraz entzun
eta irakurri ahal izango dituzu. Munduko ipuinen etxera sartu nahi?

